
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
ἡγεῖται μὲν ἡ ἀπὸ τῶν πλευρῶν ὡς γνώριμος, ἕπεται
δὲ ἡ ἀπὸ τῶν γωνιῶν ὡς ἰδιάζουσα, ἐπειδὴ καὶ αἱ
τρεῖς αὗται γωνίαι τοῖς εὐθυγράμμοις μόνοις 
προσήκουσι σχήμασιν, ὀρθὴ καὶ ἀμβλεῖα καὶ ὀξεῖα, ἰσότης
δὲ καὶ ἀνισότης τῶν πλευρῶν ἐστι δήπου καὶ ἐν τοῖς
μὴ εὐθυγράμμοις σχήμασι. λέγει τοίνυν, ὅτι τῶν 
τριγώνων τὰ μὲν ἰσόπλευρά ἐστι, τὰ δὲ ἰσοσκελῆ, τὰ δὲ
σκαληνά – ἢ γὰρ πάσας ἴσας ἔχει τὰς πλευράς, ἢ
πάσας ἀνίσους, ἢ δύο μόνας ἴσας – καὶ πάλιν ὅτι
τῶν τριγώνων τὰ μέν ἐστιν ὀρθογώνια, τὰ δὲ 
ἀμβλυγώνια, τὰ δὲ ὀξυγώνια. καὶ τὸ μὲν ὀρθογώνιον 
ὁρίζεται τὸ μίαν ἔχον ὀρθὴν γωνίαν, ὥςπερ καὶ τὸ 
ἀμβλυγώνιον,  – πλείους γὰρ μιᾶς ἢ ὀρθὰς ἔχειν ἢ
ἀμβλείας τὸ τρίγωνον ἀδύνατον – τὸ δὲ ὀξυγώνιον,
ὃ ἂν πάσας ὀξείας ἔχῃ. οὐ γὰρ ἀρκεῖ κἀνταῦθα τὸ
μίαν ἔχειν ὀξεῖαν, οὕτω γὰρ ἂν ὀξυγώνια ἅπαντα ἦν
τὰ τρίγωνα. πᾶν γὰρ τρίγωνον τὰς δύο γωνίας ἔχει
πάντως ὀξείας, τὰς δὲ τρεῖς ὀξείας τὸ ὀξυγώνιον 
μόνον. δοκεῖ δέ μοι καὶ πρὸς ἐκεῖνο μόνον ἀπιδὼν ὁ
στοιχειωτὴς χωρὶς μὲν ἀπὸ τῶν γωνιῶν ποιήσασθαι
τὴν διαίρεσιν, χωρὶς δὲ ἀπὸ τῶν πλευρῶν, ὅτι μὴ πᾶν
τρίγωνον καὶ τρίπλευρον. ἔστι γὰρ τρίγωνα 
τετράπλευρα, καλούμενα παρ' αὐτοῖς [?] ἀκιδοειδῆ, παρὰ
δὲ τῷ Ζηνοδώρῳ κοιλογώνια. νόησον γὰρ ἕν τι
τῶν τριπλεύρων καὶ ἐπὶ μιᾶς πλευρᾶς δύο συστάσας

